
Restaurering av sel på Verpesdalssætra, Fjord kommune, 
Geiranger-Herdalen landskapsvernområde 

Forvaltar si tilråding 

Med heimel i verneforskrifta §3,1.2 a og §3,1.3 d, får Eirik Dahl/Odd Sveinung Verpesdal 
løyve til å restaurere Jakobselet på Verpesdalssætra. Løyvet blir gitt på vilkår om at 
materialbruk, bygningsdetaljar og framgangsmåte er i tråd med vedlagt prosjektskisse, og 
avklara med Fylkeskonservator. 

Eventuell motorisert ferdsel og plassering av material og utstyr på stølen skal også 
konfererast og godkjennast av verneområdeforvaltninga.  

--- slutt på innstilling --- 

Saksopplysningar 

Stiftinga Geirangerfjorden ved Merete L Rønneberg søkjer  03.06.22 om løyve til å 
restaurere Jakobselet på Verpesdalssætra. Søknaden er sendt på vegne av grunneigar Odd 
Sveinung Verpesdal og representant for grunneigar, Eirik Dahl. 

Søknaden inneheld tilstandsrapport, prosjektskisse og protokoll frå kultur-næring og 
folkehelseutvalet. Tilsagnet frå Fylkeskonservator kan ettersendast, opplyser søkjar. 

Kart over Verpesdalssetra med bygningar og steingardar  

 

 

Jakobselet, (illustrasjon frå søknaden) 

Jakobselet er truleg frå 1880-90-åra, og har opphavleg vore bygd saman med løa, med fjøs 
under. Løedelen har rasa heilt saman, grunnmuren sviktar, og bygget sig. Grunneigar 
ønskjer å bygge oppatt alle delane. Muren skal remurast på staden, slik at ein kan setje 
oppatt det restaurerte tømmeret, både skotsdelen og løedelen.  
Jakobselet er ein integrert del av den markerte steingarden som går over seterreiten.  

Jakobselet med restane etter løedelen, (illustrasjon frå søknaden) 

 

Verpesdalssætra var seter for dei tre gardane i Verpesdalen; Karlgarden, Ellinggarden og 
Jakobgarden. Setra var truleg i drift til 1940-1945, og har i dag tre bygningar. 

Karlselet, som liknar på Jakobselet, ser ut til å vere i noko betre stand. 

Den tredje bygningen er ei nyare hytte bygd på murane etter Ellingselet.  
 

 

Vurdering av saka 

Saka blir vurdert etter: 

- Verneforskrift for landskapsvernområdet Geiranger-Herdalen av 08.10.2004 

- Forvaltningsplan for Vestnorsk Fjordlandskap, delområde Geirangerfjorden av 16.12.2008 

- Naturmangfoldloven av 01.07.2009 

 

Føremåla med opprettinga av Geiranger-Herdalen landskapsvernområde er å: 

− ta vare på eit særprega og vakkert fjord- og fjellandskap med eit rikt og variert plante-
og fugleliv 

− ta vare på viktige kulturlandskap der fjordgardar, setermiljø og kulturminne utgjer ein 
vesentleg del av landskapet sin eigenart 

− ta vare på geologiske førekomstar og landskapsformer 
 
 
Verneforskrift § 3 punkt 1.1 forbyr inngrep som oppføring og ombygging av 
bygningar eller anlegg. Men «Reglane i pkt 1.1 er ikkje til hinder for: a) drift og skjøtsel av 
bygningar, anlegg og andre innretningar». (§3,1.2 a) 
Paragraf 3, 1.3 d) opnar og for at forvaltningsstyremakta etter søknad kan gi løyve til 
«restaurering eller istandsetting av kulturminne/kulturmiljø i samsvar med forvaltningsplan». 
Forvaltningsplanen omtalar setermiljø spesielt: «Fjord- og fjellhyllegardar og setrar/setermiljø 
er høgt prioriterte ved restaurering og istandsetting av kulturminne/kulturmiljø i Geiranger-
Herdalen landskapsvernområde. Kulturminnefaglege vurderingar eller antikvariske 
retningsliner skal ligge til grunn for alle tiltak. Ein skal ta utgangspunkt i lokal tradisjonell 
byggeskikk på staden ved utforming, farge og materialbruk.» (kap 4.4) 

Forvaltningsplanen seier og at ein i kvart konkret tilfelle lyt vurdere om eit 
kulturminne/kulturmiljø skal sikrast, restaurerast og/eller tilretteleggast for bruk og oppleving. 
Vedlikehald og skjøtsel kan skje i alle forvaltningsonene. Det vil i utgangspunktet ikkje bli gitt 
løyve til å oppføre nye bygningar på gamle murar/tufter. 
 
Verpesdalssætra og Verpesdalsbruka representerer saman ei heilskapleg historie om 
naturbruken i fjord- og fjell-landskapet. Restaureringa av gardane bør gjerne innebere ei 
ivaretaking av setra og samanhangen her. Kulturminnestyresmakta er allereie nytta som 
rådgivarar i prosjektet, noko som styrkar søknaden ytterlegare. 

Verpesdalssætra er nemnt i forvaltningsplanen som eit kulturlandskap med høg prioritet. 
Naturbeitemarka er klassifisert som «viktig», (B1). Naturbase.no klassifiserer 
naturbeitemarka noko lågare i dag («lokalt viktig», C). Naturbasen gir også informasjon om 
funn av lillabrun rødspore på Verpesdalssætra, ein trua art sopp som forekjem i stadig 
mindre grad- men nettopp i slike gamle beita naturmarker. 

Statusen på naturtilstanden seier noko om funksjonen setrekulturen har hatt, og ei 
restaurering kan vere med å auke fokuset på denne samanhangen. I alle fall må desse 
kvalitetane ikkje forringast under eller etter restaureringsarbeidet. 

Prinsippa i naturmangfaldlova §§8-12 

Kunnskapsgrunnlaget 

Kunnskapen om kulturhistorisk bruk, naturtype og landskap er lagt som føresetnader for 
korleis tiltaket blir gjennomført. 

Føre-var-prinsippet 

Eit vilkår må vere at kulturlandskapet rundt bygget ikkje tar skade av restaureringstiltaket. 
Anleggsaktiviteten må kunne gjennomførast utan å etterlate seg unødige spor i terrenget. 
Byggeplassen må ryddast så snart tiltaket er gjennomført. 

Samla påvirkning  

Verneområdestyret gir stadig løyve til restaurering av bygningar og kulturlandskap i 
verneområdet. Å setje istand etter antikvariske retningslinjer kan gi positiv presedens. 

Miljøforsvarlege teknikkar 

Restaureringa skal gå skånsamt for seg for terreng og natur/kulturverdiar, og nytte materiale 
og ressursar i tråd med tradisjon, jf prosjektskisse. Material og utstyr må fraktast og 
plasserast utan skade for natur- og kulturverdiane. Steingardar, vegetasjon og 
kulturlandskap skal ikkje syne spor etter anleggsverksemda, og material skal ikkje ligge att 
etter fullført arbeid. Eventuell motorisert frakt må søkjast om særskilt frå verneområdestyret. 

 

Konklusjon 

Å restaurere Jakobselet etter antikvariske retningslinjer vil kunne styrke natur- og 
kulturverdiane i Geiranger-Herdalen landskapsvernområde. Prosjektet må gjennomførast 
etter råd frå kulturminnestyresmakta, og utan å etterlate unødige spor i setrelandskapet. 

 

 

 

  

 


